ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2017 ԹՎԱԿԱՆԻ ՄԱՅԻՍԻ 25-Ի N 572-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ
1. Ընթացիկ իրավիճակը և նախագծի ընդունման անհրաժեշտությունը 
Հայաստանի Հանրապետության կառավարությունը՝ 2017 թվականի մայիսի 25-ի N 572-Ն որոշմամբ ամրագրել է բջջային էլեկտրոնային թվային ստորագրության ծառայության հետ համատեղելի շարժական բջջային կապի հեռախոսաքարտն ստանալուց հետո հաճախորդին տրված հնարավորությունը՝ ակտիվացնելու իր բջջային էլեկտրոնային թվային ստորագրությունը բջջային էլեկտրոնային թվային ստորագրության օպերատորի պաշտոնական կայքում: Ակտիվացման գործընթացի համար հաճախորդը պետք է օգտագործի իր վավեր նույնականացման քարտի մեջ զետեղված հավաստագիրը:
2022 թվականի դեկտեմբերին փոփոխություն է կատարվել «Նույնականացման քարտերի մասին» ՀՀ օրենքում, որի հետևանքով 2023 թվականի փետրվարի 15-ից ՀՀ քաղաքացիներին տրամադրվող նույնականացման քարտերն այլևս չեն պարունակելու էլեկտրոնային ստորագրության հավաստագրի պահոց։ 
Միաժամանակ, ՀՀ բարձր տեխնոլոգիական արդյունաբերության, ՀՀ ներքին գործերի նախարարության, Կենտրոնական բանկի, «ԷԿԵՆԳ» ՓԲԸ-ի և  տելեկոմ ընկերությունների համագործակցության արդյունքում էլեկտրոնային նույնականացման և էլեկտրոնային ստորագրության ծառայությունները փետրվարի 15-ից կմատուցվեն բջջային կամ խելացի/սմարթ սարքերի միջոցով: Կարգի ընդունումը անհրաժեշտ է այդ համակարգը գործարկելու համար:  
2. Կարգավորման բնույթը և նպատակը
Տեղեկատվական տեխնոլոգիաների առաջընթացին զուգընթաց մշակվում և տարածում են գտնում ծրագրային նոր լուծումներ՝ ուղղված թվային միջավայրի զարգացմանը, թվային գործիքների և լուծումների մասշտաբայնացմանը, ծառայությունների թվայնացմանն ու դրանց հարմարավետության բարձրացմանը։ Նման լուծումների ներդրումը նպաստում է նաև թվային տնտեսության և թվային հասարակության կայացման ու զարգացմանը, էլեկտրոնային ծառայությունների հասանելիության մեծացմանը և բնակչության կողմից թվային ծառայությունների օգտագործելիության աճին։
Ցանկացած նույնականացման քարտ և հանրային ծառայության համարանիշ ունեցող անձ կարող է էլեկտրոնային ստորագրություն կիրառելու նպատակով օգտվել նոր թվային լուծումներից, մասնավորապես բջջային կամ խելացի/սմարթ սարքերի միջոցով։ Այն ամբողջովին առցանց է, հասանելի հանրային ծառայության համարանիշ  ունեցող ցանկացած քաղաքացու։
Ավելին, 2023 թվականի փետրվարի 15-ից նույնականացման քարտ ստացող քաղաքացիները, նույնականացման քարտերում չունենալով էլեկտրոնային նույնականացման գործիքակազմ, անհրաժեշտություն չեն ունենա նույնականացման քարտի ընթերցող սարքով գրանցվել բջջային էլեկտրոնային նույնականացման կամ ստորագրության լուծման համար և, ուստի, անհրաժեշտ է թույլատրել տելեկոմ օպերատորներին՝ հաճախորդներին գրանցել իրենց գրասենյակներում։
[bookmark: _GoBack]Նշվածից զատ՝ որդեգրված թվային բարեփոխումների ներքո նպատակ ունենալով անվտանգ և միասնական ստանդարտներին համահունչ առցանց միջավայր ապահովել ծառայությունների առցանց մատուցման համար՝ Կառավարությունը ներդնում է ազգային նույնականացման միասնական մուտքի (պատուհան, national identification gateway) «Ես եմ» համակարգը: Այն պարունակում է այլընտրանքային լուծումներ՝ քաղաքացիների համար ընդլայնելով նույնականացման մուտքի հնարավորությունները: 
Նախագծով նաև ապահովվում է, որ «Ես եմ» ազգային նույնականացման հարթակը պարտադիր կերպով հանդիսանալու է պետական ծառայությունների մատուցման մուտքի պատուհանը:
«Ես եմ» ազգային նույնականացման հարթակը տեղակայվելու է yesem.am կամ yesem.e-gov.am տիրույթներում:
3. Ակնկալվող արդյունքը
Հաշվի առնելով, որ 2023 թվականից այլևս չեն ապահովվելու էլեկտրոնային նույնականացման գործիքակազմ պարունակող նույնականացման քարտեր՝ իրավական ակտի ընդունումը ստեղծել հնարավորություն քաղաքացիների համար՝ օգտվելու նույնականացման տարբեր հասանելի լուծումներից անվտանգ միջավայրում։
4. Նախագծի մշակման գործընթացում ներգրավված ինստիտուտները և անձիք 
Նախագիծը մշակվել է ՀՀ բարձր տեխնոլոգիական արդյունաբերության նախարարության, «Հայաստանի տեղեկատվական համակարգերի գործակալություն» հիմնադրամի և «ԷԿԵՆԳ» ՓԲԸ-ի կողմից՝ ՀՀ փոխվարչապետ Մ. Գրիգորյանի գրասենյակի ընդհանուր համակարգմամբ:
5. Կապը ռազմավարական փաստաթղթերի հետ 
Նախագիծը բխում է ՀՀ կառավարության 2021 թվականի փետրվարի 11-ի «Հայաստանի թվայնացման ռազմավարությանը, ռազմավարության միջոցառումների ծրագրին և արդյունքային ցուցանիշներին հավանություն տալու մասին» թիվ 183-Լ որոշումից:
6. Այլ տեղեկություններ             
Նախագծի ընդունման կապակցությամբ պետական և տեղական ինքնակառավարման մարմինների բյուջեներում ծախսերի և եկամուտների էական ավելացում կամ նվազեցում չի նախատեսվում:
